
COUNCIL  CONSEIL
OF EUROPE  DE L'EUROPE




VIJEĆE EVROPE

Komitet ministara

Preporuka R (80)11 Komiteta ministara državama članicama
u vezi pritvora
(Usvojena od strane Komiteta ministara 27. juna 1980.g.

na 321. sastanku zamjenika ministara)

Komitet ministara, prema odredbama člana 15.b Statuta Vijeća Evrope, 

osvrnuvši se na Rezoluciju (65)11 o pritvoru i imajući u vidu Rezoluciju (73)5 o standardnim minimalnim pravilima u vezi načina postupanja prema zatvorenim osobama;

smatrajući da bi bilo poželjno da preporuke sadržane u ovim rezolucijama budu prilagođene najnovijem razvoju događaja na području krivične politike i krivičnih postupaka;

smatrajući da bi iz humanitarnih i socijalnih razloga bilo poželjno smanjiti primjenu mjera pritvora na minimum koji bi bio u skladu sa interesima pravde;

smatrajući da bi bilo poželjno da se na evropskom nivou uspostave određeni standardi koji bi se primjenjivali na osobe u pritvoru;

prepoznajući važnost obezbjeđenja sredstava koja bi bila neophodna da se osigura da svaka osoba koja je optužena za neki delikt bude privedena pred sud što je prije moguće;

imajući na umu odgovarajuće odredbe Konvencije o zaštiti ljudskih prava i osnovnih sloboda potpisane u Rimu 4.novembra 1950.g. i precedentno pravo Evropske komisije i Suda za ljudska prava u vezi takvih predmeta;

uzevši u obzir Rezoluciju br.1, usvojenu od strane Konferencije evropskih ministara pravde u Beču u maju 1974.g., 

preporučuje vladama država članica da osiguraju da njihovi zakoni i praksa u stvarima koje se odnose na pritvor budu vođeni sljedećim principima.

I. Opšti principi

1. Budući da se pretpostavlja da je nevina sve dok se ne dokaže da je kriva, nijedna osoba optužena za neko djelo neće biti stavljena u pritvor sve dok okolnosti to ne učine strogo nužnim. Prema tome, pritvor treba smatrati iznimnom mjerom koja nikad ne smije biti obavezna niti korištena iz razloga kažnjavanja.

II. Principi koji se primjenjuju na odluke u vezi pritvora

2. Osoba koja je optužena za neko djelo i lišena slobode mora odmah biti privedena pred sudiju ili neku drugu osobu koju zakon ovlašćuje za vršenje sudskih ovlasti (u daljem tekstu: “sudski organ”). 

Kada osoba u pitanju bude privedena pred sudski organ, odluku u vezi pritvora treba donijeti bez zadrške.

3. Pritvor se može naložiti samo ukoliko postoji opravdana sumnja da je osoba u pitanju počinila navedeno djelo i ukoliko postoje materijalni razlozi da se posumnja da postoji jedna ili više od dolenavedenih osnova:

· opasnost od bjekstva,

· opasnost od ometanja pravosudnog postupka,

· opasnost da bi ta osoba mogla počiniti teže djelo.

4. Čak i ukoliko se ne može ustanoviti postojanje gorenavedenih osnova, u iznimnim slučajevima pritvor može biti opravdan u predmetima posebno teških djela.

5. Prilikom razmatranja da li treba naložiti pritvor, sudski organ mora uzeti u obzir okolnosti datog pojedinačnog predmeta, a posebno sljedeće faktore, ukoliko su relevantni:

· prirodu i težinu navodnog djela, 

· snagu dokaza da je osoba u pitanju počinila dato djelo,

· kaznu koja bi vjerovatno bila izrečena u slučaju izricanja presude,

· prirodu, prethodna djela i lične i socijalne okolnosti osobe u pitanju, a posebno veze sa zajednicom osobe u pitanju,

· ponašanje osobe u pitanju, posebno način na koji je ispunila sve obaveze koje su joj bile eventualno nametnute tokom prethodnih krivičnih postupaka.

6. Treba uzeti u obzir razvoj službi čija je svrha da poboljšaju kvalitet i nivo informacija koje se daju sudskim organima o ličnim i socijalnim okolnostima osobe u pitanju.

7. Pritvor se neće naložiti ukoliko bi lišavanje slobode bilo u disproporciji u odnosu na prirodu navodnog djela i kaznu koja se izriče za takvo djelo.

8. Ukoliko se naloži pritvor, u evidenciji o takvoj odluci treba do najvećeg mogućeg stepena precizno navesti prirodu optužbe i razloge koji leže u osnovi odluke. To se mora odmah saopštiti osobi u pitanju, kojoj takođe treba dati primjerak odluke sa obrazloženjem.

9. Kada god se u skladu sa gore pomenutim principima može naložiti pritvor, sudski organ mora razmotriti da li se može izbjeći pritvor na taj način što bi se izrekle alternativne mjere, kao što su mjere koje se pominju u Principu br.15.

10. Osoba u pitanju mora imati pravo na pravnog zastupnika pred sudskim organom u svakom onom slučaju gdje se postavlja ili gdje bi se moglo pojaviti pitanje pritvora.

Ukoliko se naloži pritvor, dotična osoba, ukoliko nema dovoljno sredstava da priušti advokata, mora dobiti pravnu pomoć čim to u praksi bude izvodivo.

11. Svaka osoba protiv koje se naredi mjera pritvora mora imati mogućnost da se žali protiv takve odluke i da zahtijeva da bude puštena na slobodu.

12. Osoba protiv koje se naredi mjera pritvora, mora biti obaviještena o svojim pravima, a posebno o pravu da bude pravno zastupana, pravu da dobije pravnu pomoć, te pravu na žalbu i pravu na zahtjev da bude puštena na slobodu.

13. Pritvor neće trajati duže od vremena koje je nužno u svjetlu ciljeva izloženih u Principu br.3, niti će se nastaviti ukoliko je period proveden u pritvoru u disproporciji sa kaznom koja bi najvjerovatnije bila odslužena u slučaju osuđujuće presude.

14. Pritvor bi trebalo preispitivati u relativno kratkim intervalima određenim od strane zakonodavca ili sudskog organa. Prilikom takvog preispitivanja, treba uzeti u obzir sve promjene okolnosti do kojih je došlo od momenta kada je osoba u pitanju bila stavljena u pritvor.

III. Principi koji se primjenjuju na alternativne mjere

15. Prilikom ispitivanja mogućnosti da li se može izbjeći mjera pritvora, sudski organ bi morao razmotriti sve dostupne alternativne mjere, koje mogu uključivati sljedeće mjere:

· obećanje date osobe da će se pojaviti pred sudskim organom ukoliko i kada to bude od nje zahtijevano, te da neće ometati sudski postupak,

· zahtjev da ta osoba boravi na određenoj adresi (npr. u svom domu, privremenom boravištu za osobe bez stalnog boravišta, specijalnom zavodu za maloljetne prestupnike, itd.) pod uslovima koje odredi sudski organ,

· ograničenje u vezi napuštanja ili ulaska u određeno mjesto ili oblast bez ovlaštenja,

· nalog da se periodično javlja određenim organima (npr. sudu, policiji, itd.),

· oduzimanje pasoša ili drugih identifikacijskih dokumenata,

· davanje kaucije ili drugih oblika garancije od strane osobe u pitanju, pri čemu treba uzeti u obzir imovno stanje te osobe,

· obezbjeđivanje jamca,

· nadzor i pomoć od strane neke institucije koju odredi sudski organ.

O takvim mjerama treba dati obavijest u pismenom obliku i jasno ih obrazložiti osobi u pitanju, koju takođe treba upozoriti da može biti poslana u pritvor ukoliko propusti da ispoštuje takve mjere.

Osoba kojoj se izreknu takve ili bilo koje druge alternativne mjere će, u stepenu u kojem ta mjera tako zahtijeva, imati mogućnost da se koristi istim garancijama koje se u skladu sa ovom preporukom daju osobi koja se smješta u pritvor.

IV. Principi koji se primijenjuju na istragu i suđenje

16. Istraživanje optužbi protiv osoba koje se drže u pritvoru, kao i postupci koji se provode do suđenja, uvijek moraju biti provođeni što je brže moguće kako bi se na minimum smanjilo vrijeme trajanja pritvora. Treba učiniti sve što je moguće kako bi se ostvario taj cilj.

Prilikom provođenja istrage i privođenja osobe u pitanju pred sud radi suđenja, organi koji su u to uključeni trebaju dati prioritet onim predmetima u kojima se osobe u pitanju drže u pritvoru.

17. Period proveden u pritvoru biće uračunat u dužinu kazne.

18. Trebalo bi razmotriti uspostavljanje ili razvoj sistema za kompenziranje onih osoba koje su bile stavljene u pritvor, a koje nakon toga nisu bile osuđene.

